
PRENTSAURREKOA 

 
Bakearen aldeko Koordinakundearen 

manifestaziorako deialdia 
Exigimos el fin de la violencia. ETAri dagokio 
 
 

Beste urte batez, Euskal Herriko Bakearen aldeko Koordinakundeak bere ohiko 
manifestazioa egingo du Indarkeriarik ezaren Nazioarteko Egunaren inguruan. 
Beste urte batez, derrigorrezkoa da manifestazio hau egitea, zoritxarrez, ETAk 
eta honek jardunean irautea justifikatzen dutenek indarkeria terrorista onartzen 
eta erabiltzen jarraitzen dutelako, gizarteari beren ideiak indarrez inposatzeko. 
Beste urte batez, betebehar morala da terrorismoaren zentzugabekeria 
gordintasunez adierazten duten Isaias Carrasco, Juan Manuel Piñuel, Luis Conde 
eta Inazio Uria gogoratzea.  

 
Guzti horregatik, datorren larunbatean, urtarrilak 31, Bakearen aldeko 
Koordinakundeak manifestazioa burutuko du goiburu honekin: 

 
Exigimos el fin de la violencia. ETAri dagokio. 

 
Goiburu honekin, lehenengo eta behin, indarkeriazko zoritxarreko historia hau 
berehala amaitu dadila exijitu nahi dugu, eta ETA jotzen dugu bukaera horren 
arduradun nagusitzat. ETAri dagokio inposatze eta mehatxuan oinarritutako 
estrategia honi uko egiteko urrats behin-betiko eta atzeraezina ematea eta 
jarduera demokratikoan bete-betean sartzea. Sistema demokratikoak bere 
sendotasun eta ahuldadeak ditu, jakina, baina inola ere ez da bateragarria 
indarkeriaren erabilerarekin eta justifikazioarekin. ETAk eta indarkeriaren 
erabilera babesten edo justifikatzen dutenek ezin dute ganierako gizartearen 
esku utzi –behin eta berriz saiatzen diren bezala- indarkeriaren bukaeraren 
aurrean beraiei bakarrik dagokien erantzukizun hau. 

 
Aparteko deia luzatzen diegu ETAren inguruarekin ulerkorrak izan diren eta 
indarkeriaren iraupena politikoen arduratzat jotzen dutenei. Gizatalde honek 
ETA gaitzesteko eta erakunde hau bere desagerpenaren erantzule nagusi 
egiteko betebehar morala du. Horra hor beraien ekarpena, ekarpen 
saihestezina. 
 
Badago baztertu behar dugun ideia lar hedatu bat: mundu demokratikotik 
aparteko zerbait egin behar dela ETAk eta bere munduak indarkeriari uko egitea 
eragiteko eta lortzeko; bakea lortzeko urrats hauek ematea gainerako gizarte 
kideen ardura izango balitz bezala. Ideia horrekin ETAk indarkeriaren bukaera 
gauzatzeko duen erantzukizuna lausotu egiten dugu eta gure lehentasuna izan 
beharko lukeena –indarkeria uztea exijitu- atzeratzen eta baztertzen dugu. BERE 
ERABAKIA DELAKO eta bere erantzukizuna erabaki hori hartzea. 

 
Honen haritik, ez da ustez bakea ekarriko lukeen bezalako egitasmorik aurkeztu 
behar eta ez da ezer agindu behar terrorismoaren bukaerarako epeei buruz. 

Zoritxarrez, ez dago gure esku, terrorismoa erabiltzen eta justifikatzen dutenen 
esku baizik eta beraiek hartu behar dute indarkeria uzteari buruzko erabaki 
behin-betikoa. 

 
ETA indarkeria erabiltzeari uzteko arduradun nagusitzat hartzeak eta ETAri 
indarkeria behin-betiko desagertzea exijitzeak lehentasunezkoa izan behar du 
eta horretarako ezinbestekoa da sendotasun demokratikoa eta  hauek izango 
ditu ardaztzat: terrorismoa alderdikeriaz ez erabiltzeko konpromiso sendoa eta 
indarkeria eta politika banantzea. Bi kontzeptuok, bi jarduerok bateraezinak dira. 
Sistema demokratikoan, joko politikoan parte hartzearen alde daudenek 
indarkeriaren erabilerari uko egin behar diote eta erabilera hori gaitzetsi egin 
behar dute. Alderantziz, indarkeria babesten dutenek beraiek egin dute 
demokrazia eta politikatik kanpo geratzeko hautua. 

 
Bitartean, biziki irrikatzen dugun indarkeriaren amaiera iristen den bitartean, 
erantzunik onena terrorismoaren aurrean batasuna erakustea eta terrorismoari 
etengabe zilegitasuna kentzea da. Zilegitasuna kentzea ez da, bestalde, 
kontzeptu teoriko hutsa; erakundeen, alderdi politikoen eta gizartearen 
eguneroko eginkizunen ondorio argiak izango dituen jarduera izan behar du. 

 
Beste alde batetik, ETA ezin dugu inoiz solaskide politikotzat hartu. ETA ez da 
solaskide onargarria gure gizartearen borondate demokratikoari dagokion auzi 
bakar batean ere. Ondorioz, alderdi politikoek nahiz erakundeek jarrera irmo eta 
argia izan behar dute gai honetan, eta horixe transmititu, hiritarrek ez dezaten 
inolako zalantzarik izan beren ordezkarien jarduera zuzenari buruz eta 
indarkeria darabiltenek mehatxu eta inposaketaren bidez ez dutela helburu 
bakar bat ere lortuko ikus dezaten, demokraziak ezin diolako inolako kontzesio 
politikorik egin terrorismoari. 

 
Gainera, herritar guztioi dagokigu bizikidetasunaren normalizazioaren alde 
egitea eta indarkeriaz beteriko hainbeste urtetako ondorioetatik indarberritzen 
saiatzea. Horretarako: 

 
 Indarkeriari zilegitasuna kentzea ezinbestekoa dela onartu behar dugu. Eta 

ondorengo argumentu hau baztertu: terrorismoa, berez, ez dela arazoa auzi 
politiko baten isla baizik eta auzi horren konpontzea dela indarkeriaren 
mehatxuaren behin-betiko desagerpena lortzeko ordaindu behar dugun 
prezioa. Nahitaezkoa da indarkeria tresna politiko bezala ez justifikatzea eta 
horren aldeko aitzakiarik ez jartzea eta gainera indarkeriaren erabilera 
erabaki oker eta anker baten fruitua dela nabarmentzea. 

 
 Indarkeriaren biktimak, ETAk gizarte osoari eragin nahi zion kaltearen 

jasotzaile bezala aitortu behar ditugu. Luzaroan jasan izan duten izugarrizko 
bidegabekeria eta egundoko kaltea aitortu behar ditugu eta elkartasun eta 
errespetu infinitua erakutsi behar diegu, zuzentasuna gauzatuz eta egia 
ezagutuz. Errespetu horren barruan legoke, hain zuzen ere, beraiei min egin 
dieten pertsonei goratzarre eta omenaldirik ez eskaintzea. 

 
 Elkarrizketaren normalizazioa jarduera politikoko oinarrizko tresna bezala. 

Hain zuzen ere, ETAk eta berau justifikatzen dutenek elkarrizketaren 

ikuspuntu hori ukatu egiten dute, beren balizko asmo politikoak indarkeria 
erabiliz baldintzatzen eta inposatzen saiatzen direlako.  

 
Terrorismoari eman diezaiokegun erantzunik onena, poliziaren ezinbesteko 
esku-hartzeaz gain, demokrazia eta politika, eta hauen berezko balioak –
elkarrizketa, adostasuna, aniztasuna, e.a.- uneoro sendotzea da. Terrorismoak ez 
du ezer lortu behar eta, ondorioz, geure esku dagoena egin behar dugu 
terrorismoak demokraziaren oinarrizko printzipioak hondatu ez ditzan. Giza 
Eskubideen errespetu arduratsua exijitu behar dugu. Giza Eskubideen 
bortxaketak, gizakiaren aurkako delitua izateaz gain, demokrazia bera ahultzen 
du. 

 
Oinarri hauek kontuan hartuta zeharkatuko ditugu, beste urte batez, Bilboko 
kaleak. Manifestazioa Bilboko Jesusen Bihotza plazan abiatuko da urtarrilaren 
31n, larunbatez, 17:30etan eta Udaletxean amaituko da. Ibilaldi hau oihu isil 
bihurtu nahi dugu, aniztasunetik, guztiok bat egin dezagun izua jasaten 
dutenen aldeko aitorpen eta elkartasunean eta ETAri indarkeria terroristaren 
zentzugabekeria berehala utz dezala exijitzerakoan. Exigimos el fin de la 
violencia. ETAri dagokio. 

